
YURIDIK SHAXS SHAXSIY QONUNIGA NISBATAN 
EKSPLUATATSIYA MARKAZI MEZONINI QOʻLLASH 

MUAMMOLARI
Abduqodirov Abdurauf Baxodir oʻgʻli,

Toshkent xalqaro universiteti
Huquqiy fanlar kafedrasi oʻqituvchisi 

ORCID: 0000-0002-6189-1287
e-mail: mustread707@gmail.com 

Annotatsiya. Maqolada xalqaro xususiy huquq sohasida yuridik shaxslarning shaxsiy qonunini 
aniqlashda qoʻllanadigan “ekspluatatsiya markazi” mezoni oʻrganilgan, shuningdek, uning qoʻllanishi 
va amaliy ahamiyati tahlil qilingan. Bundan maqsad – ekspluatatsiya markazi mezonining afzalliklari, 
kamchiliklari va turli davlatlar qonunchiligidagi oʻrnini tahlil qilish orqali uning samaradorligini 
baholashdir. Chunki global iqtisodiyot sharoitida yuridik shaxslarning milliy mansubligini aniqlash 
masalasi davlatlarning iqtisodiy va maʼmuriy nazorati uchun katta ahamiyatga ega. Muammo shundaki, 
ekspluatatsiya markazi mezoni aniqlik va barqarorlik nuqtayi nazaridan muayyan qiyinchiliklarni 
keltirib chiqaradi, bu esa uning qoʻllanishini cheklaydi. Tadqiqot davomida qiyosiy-huquqiy tahlil, 
mantiqiy usullaridan foydalanilgan. Maqolada ekspluatatsiya markazi mezoni asosan rivojlanayotgan 
davlatlar qonunchiligida yuridik shaxslarning faoliyatini nazorat qilish va milliy iqtisodiyotni himoya 
qilish vositasi sifatida qoʻllanishi koʻrsatilgan. Biroq ushbu mezon yuridik shaxs faoliyatining asosiy 
joyini aniqlashdagi qiyinchiliklar va uning oʻzgaruvchanligi tufayli barqarorlikning yoʻqligi kabi 
kamchiliklarga ega. Ushbu mezon koʻpincha fakultativ (qoʻshimcha) sifatida qoʻllanadi va inkorporatsiya 
yoki oʻtroqlik mezonlariga nisbatan ikkinchi darajali ahamiyat kasb etadi. Xulosada Oʻzbekiston 
Respublikasi Fuqarolik kodeksiga ushbu mezonni qoʻshimcha sifatida kiritish boʻyicha taklif berilgan. 
Tadqiqot natijalari xalqaro xususiy huquq sohasida, ayniqsa, yuridik shaxslarning xususiy qonunini 
aniqlashda qonunchilikni takomillashtirish uchun amaliy ahamiyatga ega. Taklif etilgan yondashuv 
Oʻzbekiston qonunchiligini xalqaro standartlarga moslashtirishda va rivojlanayotgan davlatlarning 
iqtisodiy manfaatlarini himoya qilishda qoʻllanishi mumkin. Shuningdek, ushbu tadqiqot huquqshunoslar, 
qonunchilar va amaliyotdagi mutaxassislar uchun foydali manba boʻlib xizmat qiladi.

Kalit soʻzlar: ekspluatatsiya markazi, yuridik shaxs, shaxsiy qonun, xalqaro xususiy huquq, 
inkorporatsiya, oʻtroqlik mezoni, huquqiy ziddiyat  

ПРОБЛЕМЫ ПРИМЕНЕНИЯ КРИТЕРИЯ ЦЕНТРА ЭКСПЛУАТАЦИИ  
В ОТНОШЕНИИ ЛИЧНОГО ЗАКОНА ЮРИДИЧЕСКОГО ЛИЦА

Абдукодиров Абдурауф Баходир угли, 
преподаватель кафедры «Юридические науки» 

Ташкентского международного университета 

Аннотация. В статье рассматривается критерий центра эксплуатации, применяемый в 
международном частном праве для определения личного закона юридического лица, а также ана-

лизируются особенности его использования и практическое значение. Цель исследования – оце-
нить эффективность данного критерия путём выявления его преимуществ, недостатков и ме-
ста в законодательстве различных стран. В условиях глобальной экономики определение нацио-
нальной принадлежности юридических лиц имеет важное значение для обеспечения экономиче-
ского и административного контроля государств. Проблема заключается в том, что критерий 
центра эксплуатации с точки зрения определённости и стабильности порождает сложности, 
что ограничивает его применение. В ходе исследования использованы сравнительно-правовой и 
логический методы. В статье показано, что данный критерий в основном применяется в зако-
нодательстве развивающихся стран как инструмент контроля за деятельностью юридических 
лиц и защиты национальной экономики. Вместе с тем он обладает недостатками, такими как 
трудности установления основного места деятельности юридического лица и отсутствие ста-
бильности вследствие изменчивости этого показателя. Как правило, критерий «центр эксплу-
атации» используется в качестве факультативного (дополнительного) и имеет второстепен-
ное значение по сравнению с критериями инкорпорации или осёдлости. В заключение выдвинуто 
предложение о введении данного критерия в качестве дополнительного в Гражданский кодекс 
Республики Узбекистан. Результаты исследования имеют практическую значимость для совер-
шенствования законодательства в сфере международного частного права, в частности в вопро-
сах определения личного закона юридических лиц. Предложенный подход может быть использо-
ван для приведения законодательства Узбекистана в соответствие с международными стан-
дартами и защиты экономических интересов развивающихся стран. Кроме того, данная работа 
может служить полезным источником для юристов, законодателей и практиков.

Ключевые слова: центр эксплуатации, юридическое лицо, личный закон, международное 
частное право, инкорпорация, критерий осёдлости, коллизия законов

ISSUES OF APPLYING THE EXPLOITATION CENTER CRITERIA  
TO THE PERSONAL LAW OF A LEGAL ENTITY

Abduqodirov Abdurauf Bakhodir ugli, 
Lecturer at the Department of Legal Sciences,  

Tashkent International University

Abstract. The article examines the “exploitation center” criterion used in international private law 
to determine a legal entity’s personal law and analyzes its usage features and practical significance. 
The purpose of the study is to assess the effectiveness of this criterion by identifying its advantages, 
disadvantages, and place in the legislation of different countries. In the context of a global economy, 
determining the national affiliation of legal entities is crucial for ensuring economic and administrative 
control over states. The problem is that the operation center criterion, in terms of certainty and stability, 
creates difficulties, which limits its application. During the research, comparative legal and logical 
methods were used. The article indicates that this criterion is primarily applied in the legislation of 
developing countries as a tool for monitoring the activities of legal entities and protecting the national 
economy. At the same time, it has shortcomings such as difficulties in establishing the main place of activity 
of a legal entity and the lack of stability due to the variability of this indicator. As a rule, the “exploitation 
center” criterion is used as an optional (additional) criterion and has secondary significance compared to 
the inclusion or settlement criteria. In conclusion, a proposal was put forward to introduce this criterion 
as a supplement to the Civil Code of the Republic of Uzbekistan. The research results have practical 
significance for improving legislation in the field of international private law, in particular, in matters of 
defining the personal law of legal entities. The proposed approach can be used to bring Uzbek legislation in 
line with international standards and protect the economic interests of developing countries. Furthermore, 
this research can serve as a valuable resource for lawyers, legislators, and practitioners.  

Keywords: exploitation center, legal entity, personal law, international private law, incorporation, 
settlement criterion, legal conflict

Kirish
Yuridik shaxslarning milliy mansubligini 

aniqlash davlatlarning iqtisodiy va maʼmuriy 
nazorati, shuningdek, xalqaro huquqiy muno-
sabatlarni tartibga solishda muhim ahamiyat-
ga ega. “Ekspluatatsiya markazi” mezoni ush-
bu jarayonda muhim vositalardan biri, ammo 
uni qoʻllashda aniqlik va barqarorlik nuqtayi 
nazaridan cheklovlar mavjud. Ushbu mezon-
ning qoʻllanishi, ayniqsa, rivojlanayotgan 
davlatlar uchun milliy iqtisodiyotni himoya 
qilish va yuridik shaxslar faoliyatini nazorat 
qilishda dolzarb muammolarni keltirib chiqa-
radi. Shundan kelib chiqib, maqolaning asosiy 
maqsadi xalqaro xususiy huquqda yuridik 
shaxslarning shaxsiy qonunini aniqlashda 
qoʻllanadigan “ekspluatatsiya markazi” 
mezonining afzalliklari va kamchiliklarini 
tahlil qilish, shuningdek, ushbu mezonni ri-
vojlanayotgan davlatlar, xususan, Oʻzbekiston 
qonunchiligida qoʻllash imkoniyatlarini koʻrib 
chiqishdir.

Ekspluatatsiya markazi mezoni xalqaro 
xususiy huquq boʻyicha koʻplab mualliflar 
tomonidan oʻrganilgan. Xususan, G.K. Dmit-
riyeva (2022) oʻz tadqiqotlarida ushbu 
mezonning siyosiy, huquqiy va iqtisodiy xu-
susiyatlarini taʼkidlab, uning rivojlanayotgan 
davlatlar qonunchiligida milliy iqtisodiyotni 
himoya qilish vositasi sifatida qoʻllanishini 
koʻrsatadi. A.M. Gorodisskiy (1983) esa 
rivojlanayotgan davlatlarning ekspluatat-
siya markazi mezonidan foydalanib, xorijiy 
kompaniyalarni maʼmuriy va moliyaviy 
nazorat ostiga olishga intilishini tahlil qiladi. 
T. Kaligin (1985) ekspluatatsiya markazi me-
zonining beqarorlik va aniqlikdagi qiyinchi-
liklarini tanqid qilib, u faqat qarorlar qabul 
qilinadigan joy emas, balki faqat amaliy faoli-
yat maskani sifatida qoʻllanishini taʼkidlaydi. 
A.M. Ladijenskiy (1965) esa mezonni huquqiy 
subyektlik va xoʻjalik faoliyatini aralashtirish 
nuqtayi nazaridan tanqid qiladi, ammo uning 
rivojlanayotgan davlatlar uchun ahamiyatini 
eʼtirof etadi. R.T. Yusifova (2018) oʻz ishida 
ekspluatatsiya markazi mezonini yuridik 

shaxs millatini aniqlashda qoʻllanadigan 
mezonlar qatorida tilga oladi, lekin undan 
amalda foydalanish boʻyicha yetarlicha asos 
keltirmaydi. 

Asosiy qism
Ekspluatatsiya markazi mezoni ayrim 

adabiyotlarda “asosiy faoliyatni olib borish 
joyi” deb ham nomlanadi va bunda qaysi dav-
lat yuridik shaxsning xoʻjalik faoliyati yoki 
ishlab chiqarishi uchun asosiy joy hisoblansa, 
ana shu davlat qonuni uning shaxsiy qonuni 
hisoblanadi. G.K. Dmitriyeva qayd etganidek: 
“U siyosiy, huquqiy va iqtisodiy xarakter 
kabi aniq oʻzaklarga ega” [1, 226-b.]. Zero, 
ekspluatatsiya markazi mezoni rivojlana-
yotgan davlatlar qonunchiligida koʻproq aks 
etishining sababi ularning shu yoʻl orqali oʻz 
hududlaridagi sanoati rivojlangan davlatlar 
yuridik shaxslarini nazorat qilishga intilishi 
bilan bogʻliq.

A.M. Gorodisskiyning fikricha [2, 176-b.], 
rivojlanayotgan davlatlar shu yoʻl bilan kom-
paniyalarni oʻzining maʼmuriy va moliyaviy 
nazorati hamda boshqaruvining maʼlum 
chegaralariga boʻysundirishga harakat qiladi. 
Ushbu mezon milliy iqtisodiyotni himoya 
qilish vositasi boʻlib xizmat qiladi. Albatta, 
bunda rivojlanayotgan davlatlarning oʻzlari 
xorijiy kapital koʻlamini oshirish uchun qulay 
muhitni, “yengil qonunlar”ni yaratib beradi 
va shunday sharoitda ularni, yaʼni mamla-
katga kirib kelgan yuridik shaxslarni qay-
sidir yoʻl bilan oʻziniki qilishi kerak boʻladi, 
ekspluatatsiya mezoni esa shu talabga javob  
beradi [3, 40-b.].

Albatta, yuridik shaxs oʻz funksiyalarini 
amalga oshiradigan va uchinchi shaxslar bi-
lan munosabat oʻrnatgan joyni yuridik shaxs 
shaxsiy qonuni deb topish tabiiy boʻlishi 
mumkin. U holda temir yoʻl, togʻ-kon, bank-
moliya sohasida faoliyat yurituvchi subyekt-
larning asosiy xoʻjalik faoliyat joyini aniqlash 
murakkab boʻladi. Bu majburiyatni sudga 
ham yuklash mumkin. Biroq sud yuridik 
shaxsni bir davlatga tegishlilikdan mahrum 
qilishi, boshqasiga aloqador deb topishi 

davlatlar manfaatlariga ham, yuridik shaxs 
manfaatlariga ham mos boʻlmasligi mum-
kin. Tanlov mezon sifatida ekspluatatsiya 
markazi mezoni Misr fuqarolik kodeksining 
11-moddasida [4], Tunis Xalqaro xususiy 
huquq kodeksining 43-moddasida [5], 
Ispaniya Fuqarolik kodeksining 41-moddasi-
da [6] hamda Italiya “Xalqaro xususiy huquq 
tizimini isloh qilish toʻgʻrisida”gi qonunning 
25-moddasida [7], Hindiston Respublikasi 
“Kompaniyalar toʻgʻrisida”gi qonunining 
591-moddasida [8] oʻz aksini topgan. 

Misol uchun, Hindiston qonunchiligiga 
asosan xorijiy kompaniyalarga nisbatan, 
xususan, xorijiy davlat qonunlariga muvo-
fiq tashkil etilgan kompaniya Hindistonda 
“oʻz biznes joyi Hindistonda boʻlgan xorijiy 
kompaniya” sifatida roʻyxatdan oʻtkazilishi 
mumkin [8]. Shuningdek, Italiya “Xalqaro xu-
susiy huquq tizimini isloh qilish toʻgʻrisida”gi 
qonunining 25-moddasiga muvofiq, ushbu 
holatda yuridik shaxsni tashkil etish jarayoni 
tugallangan mamlakat huquqi, yaʼni inkorpo-
ratsiya mezoni qoʻllanadi. “Biroq agar bunday 
yuridik shaxslarning boshqaruv organi Ita-
liyada joylashgan boʻlsa yoki ularning asosiy 
faoliyati Italiya hududida amalga oshirilgan 
boʻlsa, Italiya qonunchiligi qoʻllanadi” [7]. 
Mazkur davlatlar qonunchiligidan kelib chi-
qib aytish mumkinki, ekspluatatsiya markazi 
mezoni yuridik shaxsni maʼlum bir davlatga 
mansubligini aniqlashda asosiy emas, fakul-
tativ mezon sifatida namoyon boʻladi.

Albatta, ushbu mezon ham kamchilikdan 
xoli emas. Ekspluatatsiya markazi mezonida 
yuridik shaxsda bir nechta ishlab chiqarish 
joyi boʻlishi ulardan qaysi biri asosiy ekanini 
aniqlashni qiyinlashtiradi. Bundan tashqari, 
yuridik shaxs istalgan paytda oʻzining ishlab 
chiqarish joyini (ushbu mezonga koʻra shax-
siy qonunini) oʻzgartirishi mumkin. Bu esa 
beqarorlikka olib keladi. Bundan tashqari, 
T. Kaligin aytganidek, asosiy xoʻjalik faoliyati 
joyida qarorlar qabul qilinmaydi, aksincha, u 
boshqa joyda qabul qilingan qarorlarni amal-
ga oshiradi [9, 1450-b.].

A.M. Ladijenskiy mazkur mezonni tan-
qid qilib shunday deydi: “bu yerda yuridik 
shaxsning xoʻjalik faoliyati bilan uning huquq 
subyektiligini aniqlash aralashtirilmoqda. 
Albatta, har bir davlat oʻz hududidagi ham 
oʻzining, ham xorijiy jismoniy va yuridik 
shaxslarning xoʻjalik va boshqa har qanday 
faoliyatini yuridik jihatdan tartibga soladi 
hamda nazorat qiladi, lekin bundan ular 
oʻz-oʻzidan milliy shaxslarga aylanib qolmay-
di” [10, 265-266-b.] Biroq har bir sohadagi 
munosabatlar aynan huquq normalarida aks 
etadi va shu nuqtaqi nazardan har bir davlat, 
jumladan, rivojlanayotgan davlat ekspluatat-
siya markazi mezonini yuridik shaxs shaxsiy 
qonunini aniqlashda qoʻllashga haqli va bu 
holat sof huquqiy munosabatlarga zid emas. 
Qolaversa, yuridik shaxslar rivojlanayotgan 
davlatlar resurslaridan foydalanar ekan, ular 
xoʻjalik faoliyatini insof bilan olib borishi, 
ushbu davlatning qonunlarini hurmat qilishi 
lozim.

Ekspluatatsiya markazi mezoni xalqa-
ro xususiy huquqqa oid bir qator xalqaro 
shartnomalarda oʻz aksini topgan. Jumladan, 
1980-yildagi Tovarlarning xalqaro oldi-
sotdisi toʻgʻrisidagi Vena konvensiyasining 
10-moddasida [12], 1988-yildagi Xalqaro 
moliyaviy lizing va faktoring boʻyicha xalqaro 
operatsiyalar toʻgʻrisidagi UNIDRUA konven-
siyasining 3-moddasida [13] mazkur mezon 
xorijiy yuridik shaxs qaysi davlatga tegishli 
ekanini aniqlash uchun qoʻllangan. 

Biroq mazkur xalqaro shartnomalarda-
gi bir jihatga eʼtibor qaratish kerak, yaʼni 
konvensiyalarning ingliz tilidagi matnida 
qoʻllangan “having place of business” (fao-
liyatni amalga oshirish joyi) atamasi rus 
tilida umuman boshqa mezonga aylangan 
(коммерческого предприятия) – “xoʻjalik 
korxonalarining joylashgan joyi” deb tarjima 
qilingan. Rus tili ham xalqaro shartnomalar-
ning ishchi tili hisoblanadi. Biroq tarjimadagi 
noaniqlik huquqiy ziddiyatga olib kelmoqda.

Shuningdek, “principal business place” –  
asosiy biznes (xoʻjalik faoliyati) joyi ham 

odatda ekspluatatsiya markazi mezonini 
aniqlash uchun qoʻllanadi. Buni yuqorida 
asosiy faoliyat joyi mezoni qoʻllangan xo-
rijiy davlatlar qonunchiligidan ham bilish 
mumkin. Biroq Xitoyning “Chet el bilan 
bogʻliq munosabatlarda qoʻllanadigan qonun 
toʻgʻrisida”gi qonuniga muvofiq, agar yuri-
dik shaxsning roʻyxatdan oʻtgan joyi asosiy 
biznes joyi (principal business place)dan 
farq qilsa, roʻyxatdan oʻtgan joy qonuni bilan 
tartibga solinadigan masalalar asosiy biznes 
joyi bilan tartibga solinishi mumkin, asosiy 
faoliyat joyi odatdagi (yashash) joyi (habitual 
residence) hisoblanadi [11]. Ammo ushbu qo-
nunda habitual residence tushunchasiga taʼrif 
berilmagan boʻlsa-da, bizningcha, xitoy qo-
nunchiligi uchun asosiy faoliyat joyi oʻtroqlik 
mezoni uchun xizmat qiladi.

 XX asrda rivojlanayotgan davlatlarning 
talabi oʻlaroq paydo boʻlgan ekspluatatsiya 
markazi mezoni beqarorlik xususiyati va 
aniq belgilashning qiyinligi sabab faqat 
qoʻshimcha mezon sifatida davlatlar ichki 
qonunchiligida qoʻllanishi mumkin. Shu bilan 
birga, xalqaro xususiy huquqqa oid ilmiy 
ishlar mualliflari ekspluatatsiya markazi 
mezonining ommaviy munosabatlarda yuri-
dik shaxs millatini aniqlashda qoʻllanishini 
asoslantirilmagan holda qayd etishgan. Misol 
uchun, R.T. Yusifova yuridik shaxs millati va 
shaxsiy qonuniga oid ilmiy ishida “tashkil 
etish joyi, maʼmuriy markaz joyi, xoʻjalik fao-
liyatini olib borish joyi yuridik shaxs millatini 
aniqlash maqsadi uchun maʼlum bir davlat 
hududini anglatadi” [14] degan xulosaga kel-
gan boʻlsa-da, muallif tahlil qilgan ommaviy 
munosabatlarning birontasida ekspluatatsiya 
markazi mezoni qoʻllanishi boʻyicha yetarli 
asosni topib boʻlmaydi.	

Ekspluatatsiya markazi mezoni yuridik 
shaxsning shaxsiy qonunini aniqlashda 
muhim ahamiyatga ega ekanligi tadqiqot 
natijalarida koʻrsatib oʻtildi. G.K. Dmitriyeva-
ning fikricha, bu mezon siyosiy, huquqiy va 
iqtisodiy oʻzaklarga ega boʻlib, rivojlanayot-
gan davlatlarda keng qoʻllanadi. Ushbu fikrni 

maʼqullagan holda aytish mumkinki, eks-
pluatatsiya markazi mezoni rivojlanayotgan 
davlatlarga oʻz iqtisodiyotini himoya qilish 
va xorijiy yuridik shaxslarni nazorat qilish 
imkonini beradi. 

Biroq A.M. Gorodisskiyning “rivojlana-
yotgan davlatlar bu mezon orqali kompa-
niyalarni maʼmuriy va moliyaviy nazoratga 
boʻysundirishga harakat qiladi” degan fikriga 
qarshi chiqish mumkin. Bu mezon iqtisodi-
yotni himoya qilish vositasi sifatida xizmat 
qilsa-da, xorijiy kapitalni jalb etish uchun “ye-
ngil qonunlar” yaratish bilan birga, yuridik 
shaxslarning mustaqilligiga putur yetkazishi 
mumkin. 

Qayd etish lozimki, Hindiston va Italiya 
qonunchiligida ekspluatatsiya markazi mezo-
ni fakultativ xarakterga ega boʻlib, asosiy me-
zon sifatida inkorporatsiya mezoniga ustunlik 
beriladi. Ushbu yondashuvni maʼqullaymiz, 
chunki u yuridik aniqlik va barqarorlikni 
taʼminlaydi, lekin rivojlanayotgan davlatlar-
ning oʻz manfaatlarini himoya qilishga inti-
lishlarini ham toʻliq inkor etmaydi.

Ekspluatatsiya markazi mezonining bir 
qator muammolari aniqlandi. Birinchidan, 
yuridik shaxsning asosiy xoʻjalik faoliyati 
joyini aniqlash qiyinchilik tugʻdiradi, ayniqsa, 
yuridik shaxs bir nechta davlatlarda ishlab 
chiqarish joylariga ega boʻlsa. Masalan, temir 
yoʻl, togʻ-kon yoki bank-moliya sohasida fao-
liyat yurituvchi subyektlarning asosiy faoliyat 
joyini aniqlash murakkab boʻlib, bu masalani 
sudga yuklash davlatlar va yuridik shaxslar 
manfaatlariga zid kelishi mumkin. 

Ikkinchidan, T. Kaliginning taʼkidlashicha, 
asosiy xoʻjalik faoliyati joyida qarorlar qabul 
qilinmaydi, balki boshqa joyda qabul qilingan 
qarorlar amalga oshiriladi. Bu mezonning 
samaradorligiga shubha uygʻotadi. 

Uchinchidan, xalqaro shartnomalarda, 
masalan, Vena konvensiyasi (1980) va UNID-
RUA konvensiyasi (1988)da “having place 
of business” atamasining rus tiliga “xoʻjalik 
korxonalarining joylashgan joyi” deb notoʻgʻri 
tarjima qilinishi huquqiy ziddiyatlarga sabab 

boʻlmoqda. Bu tarjima noaniqligi tadqiqot 
jarayonida muhim toʻsiq sifatida koʻrildi, 
chunki u mezonning toʻgʻri talqin qilinishiga 
xalaqit beradi.

Ekspluatatsiya markazi mezoni koʻproq 
fakultativ xarakterga ega. Masalan, Misr, Tu-
nis, Ispaniya, Italiya va Hindiston, Jazoir [15, 
210-b.] qonunchiligida bu asosiy emas, balki 
qoʻshimcha mezon sifatida qoʻllanadi. R.T. Yu-
sifovaning “xoʻjalik faoliyatini olib borish joyi 
yuridik shaxs millatini aniqlashda muhim” 
degan xulosasi yetarli asoslanmagan, chunki 
u ommaviy munosabatlarda ekspluatatsiya 
markazi mezonining qoʻllanilish amaliyotini 
toʻliq tahlil qilmagan.

Mezonning asosiy kamchiliklari – yu-
ridik shaxsning faoliyat joyini oʻzgartirish 
imkoniyati va bir nechta ishlab chiqarish 
joylari mavjudligi sababli aniqlikning yetish-
masligi – uning samaradorligini pasaytiradi. 
Shu sababli, ekspluatatsiya markazi mezoni 
faqat inkorporatsiya mezoni bilan birgalikda 
qoʻllanganda samarali boʻlishi mumkin.

Xulosa
Inkorporatsiya va oʻtroqlik mezonlaridan 

farqli oʻlaroq, ekspluatatsiya markazi mezoni 
faqat yuridik shaxsning shaxsiy qonunini 
aniqlashda qoʻllanadi.

Shuningdek, mazkur mezonning koʻrsatib 
oʻtilgan kamchiliklaridan kelib chiqib, 
ushbu mezonni faqat fakultativ mezon 
sifatida qoʻllash maqsadga muvofiq. Xusu-
san, Oʻzbekiston Respublikasi Fuqarolik 
kodeksining 1175-moddasiga quyidagicha 
qoʻshimcha kiritish koʻrib chiqilgan har bir 
mezondan samarali foydalanish va ayni payt-

da, ulardagi mavjud kamchiliklarni bartaraf 
etishga imkon beradi: “Yuridik shaxs qaysi 
mamlakatda taʼsis etilgan boʻlsa, shu mam-
lakatning huquqi mazkur yuridik shaxsning 
shaxsiy qonuni hisoblanadi. Ushbu tartib 
yuridik shaxsning vakolatxonasi va filialiga 
ham taalluqlidir. Agar yuridik shaxs amalda 
boshqa mamlakat hududida asosiy faoliyat 
olib borayotgan boʻlsa, ushbu mamlakat hu-
quqi, ammo uning asosiy faoliyat joyini aniq-
lashning imkoni boʻlmasa, boshqaruv organi 
joylashgan mamlakat huquqi uning shaxsiy 
qonuni hisoblanadi”.

Albatta, yuridik shaxslarga doir kollizion 
qoidalarda yagona mezon (inkorporatsiya 
mezoni, yaʼni taʼsis etilgan davlat qonunini 
shaxsiy qonun sifatida tan olish) belgilani-
shi – nizolarda yuridik aniqlikni taʼminlaydi. 
Biroq agar yuridik shaxs boshqa mamlakatda 
amalda faoliyat yuritayotgan boʻlsa, aynan 
shu davlatning huquqini shaxsiy qonun si-
fatida tan olish – ularni “rasmiy taʼsis etish” 
orqali masʼuliyatdan (shaxsiy qonun bilan 
tartibga solinadigan masalalardan kelib 
chiquvchi huquqiy oqibatlardan) qochish 
holatlarining oldini oladi (forum shopping). 
Shu boisdan taklifda bildirilgan fakultativ 
mezonlarning qabul qilinishi muhim ahami-
yatga ega.

Ekspluatatsiya markazi mezoni boʻyicha 
yuridik shaxsning asosiy xoʻjalik faoliyati 
joyini aniqlash qiyinligi, mazkur joyning tez 
oʻzgarishi mumkinligi kabi sabablar tufayli 
hech qaysi milliy yoki xalqaro hujjatda asosiy 
yoki yagona mezon sifatida qoʻllash maqsad-
ga muvofiq emas.

